Canolbwyntio ar addysgu uniongyrchol

Yn ystod pob gwers dylech anelu at dreulio cymaint o amser â phosib yn addysgu’n uniongyrchol a holi’r dosbarth cyfan, greq \O(w,^)p o ddisgyblion, neu unigolion.

Mae addysgu uniongyrchol o ansawdd uchel yn weithred lafar, ryngweithiol a bywiog.  Nis cyflawnir trwy fabwysiadu fformiwla or-syml ‘drilio ac ymarfer’ a darlithio i’r dosbarth, na thrwy ddisgwyl i ddisgyblion eu haddysgu eu hunain trwy ddefnyddio llyfrau.  Mae’n broses ddwy ffordd lle disgwylir i ddisgyblion chwarae rhan weithredol trwy ateb cwestiynau, cyfrannu pwyntiau at y trafodaethau ac egluro ac arddangos eu dulliau i’r dosbarth.

Cyflawnir addysgu uniongyrchol da trwy gydbwyso gwahanol elfennau:

· Cyfarwyddo: rhannu eich amcanion addysgu gyda’r dosbarth, gan sicrhau bod y disgyblion yn gwybod beth i’w wneud, a thynnu sylw at bwyntiau lle dylent gymryd gofal arbennig, megis sut y dylid labelu graff, pa mor fanwl gywir y dylent fesur, neu beth yw’r ffordd orau o osod gwaith allan ...

· Hyfforddi: rhoi gwybodaeth a’i strwythuro yn dda: er enghraifft, disgrifio sut i luosi rhif tri digid â rhif dau ddigid, sut i ddehongli graff, sut i ddatblygu dadl fathemategol...

· Arddangos: dangos, disgrifio a modelu mathemateg gan ddefnyddio adnoddau priodol ac arddangosfeydd gweledol: er enghraifft, dangos sut i sgrifellu rhifolion, dangos sut i fesur gan ddefnyddio ffon fetr neu onglydd, arddangos ar linell rif sut i adio trwy bontio trwy 10, defnyddio thermomedr i ddangos sut y defnyddir rhifau negatif...

· Egluro ac enghreifftio: rhoi esboniadau cywir, gyda chyflymder priodol, a chyfeirio at waith neu ddulliau blaenorol: er enghraifft, egluro dull cyfrifo a thrafod pam ei fod yn gweithio, rhoi ystyr term mathemategol, egluro’r camau wrth ddatrys problem, rhoi enghreifftiau sy’n bodloni gosodiad cyffredinol, dangos sut y gall y gosodiad 7 - 3 = 4 gynrychioli sefyllfaoedd gwahanol...

· Holi a thrafod: holi mewn ffyrdd sy’n cydweddu â chyfeiriad a chyflymder y wers a sicrhau bod pob disgybl yn cymryd rhan (os oes angen, gyda chymorth offer neu gymorth cyfathrebu, neu gymorth oedolyn sy’n cyfieithu, yn arwyddo neu’n defnyddio symbolau), gwrando yn ofalus ar ymatebion y disgyblion ac ymateb yn adeiladol er mwyn symud eu dysgu yn ei flaen, defnyddio cwestiynau agored a chaeedig, wedi’u llunio, eu haddasu a’u targedu yn fedrus i sicrhau bod disgyblion o bob gallu yn cael eu cynnwys ac yn cyfrannu at drafodaethau, gan adael ganiatau amser i’r ddisgyblion feddwl am eu hatebion cyn gofyn am ymateb...

· Cyfnerthu: gwneud y gorau o gyfleoedd i atgyfnerthu a datblygu yr hyn a addysgwyd, trwy amrywiaeth o weithgareddau yn y dosbarth a thasgau â ffocws clir iddynt i’w gwneud gartref, gofyn i ddisgyblion naill ai gyda phartner neu fel grðp i fyfyrio ar broses a’i thrafod, gwahodd disgyblion i ehangu eu syniadau a’i hymresymiad, neu i gymharu eu dulliau a’u ffyrdd o gofnodi eu gwaith ac yna eu mireinio, cael disgyblion i feddwl am ffyrdd gwahanol o fynd i’r afael â phroblem, gofyn iddynt gyffredinoli neu roi enghreifftiau sy’n cyfateb i osodiad cyffredinol...

· Arfarnu ymatebion disgyblion: adnabod camgymeriadau, gan eu defnyddio fel pwyntiau addysgu cadarnhaol trwy siarad amdanynt yn ogystal ag unrhyw gamsyniadau a arweiniodd atynt, trafod y ffordd y mae’r disgyblion yn cyfiawnhau’r dulliau neu’r adnoddau a ddewiswyd ganddynt, arfarnu cyflwyniadau’r disgyblion o’u gwaith gerbron y dosbarth, rhoi adborth llafar iddynt ar eu gwaith ysgrifenedig...

· Crynhoi: adolygu, yn ystod gwers a thua’i therfyn, y mathemateg a addysgwyd a beth y mae’r disgyblion wedi’i ddysgu, gan adnabod a chywiro camsyniadau, gwahodd disgyblion i gyflwyno eu gwaith a thynnu sylw at bwyntiau a syniadau allweddol, creu cysylltiadau â gwaith arall mewn mathemateg a phynciau eraill, rhoi cipolwg i’r disgyblion o’r cam nesaf yn eu dysgu...

Mae addysgu uniongyrchol a rhyngweithio da yr un mor bwysig mewn gwaith greq \O(w,^)p a gwaith pâr ag ydynt mewn gwaith dosbarth cyfan, ond mae trefnu’r disgyblion fel ‘dosbarth cyfan’ am ran sylweddol o’r amser yn helpu i gael cymaint o gysylltiad rhyngddynt a chi a phosib, ac felly mae pob plentyn yn elwa ar yr addysgu a’r rhyngweithio am gyfnodau estynedig.

